
Azərbaycanda iqtisadi inkişafın müasir mərhələsində vergi siyasətinin əsas 

istiqamətlərindən biri onun stimullaşdırıcı funksiyalarının gücləndirilməsindən ibarətdir. 

Vergi siyasəti vasitəsi ilə iqtisadi artımın və xüsusi ilə kiçik və orta sahibkarlığın inkişafı 

ilk növbədə iqtisadi subyektlərin gəlir  və xərclərinin düzgün qymətləndirilməsini vacib şərt 

kimi qarşıya çıxarır. Bu isə mühasibat uçotu qarşısında yeni tələblər qoyur.  Son zamanlar 

“Mühasibat uçotu haqqında” Azərbaycan Respublikasının qanununda fundamental 

dəyişikliklər edilmişdir. Bu dəyişikliklər əsasən aşağıdakı istiqamətləri əhatə edir: 

 Azərbaycanda Milli Mühasibat uçotu standartlarının əvəzində Maliyyə 

Hesabatlarının Beynəlxalq Standartları (MHBS), Kiçik və Orta Sahibkarlıq 

Subyektləri üçün Maliyyə Hesabatlarının Beynəlxalq Standartları (KOS-MHBS) və 

İctimai Sektor üçün Mühasibat Uçotunun Beynəlxalq Standartlarının tətbiqi 

müəyyən edilmişdir; 

 Mühasibat uçotu üzrə məsləhət şurası ləğv edilmişdir; 

 Paylarının (səhmlərinin) nəzarət zərfi dövlətə məxsus olan hüquqi şəxslərin, 

qiymətli kağızları fond birjasında dövriyyədə olan hüquqi şəxslər istisna olmaqla, 

digər ictimai əhəmiyyətli qurumların, iri sahibkarlıq subyektlərinin, büdcə 

təşkilatlarının və illik maliyyə hesabatlarını və ya birləşdirilmiş (konsolidə edilmiş) 

maliyyə hesabatlarını dərc edən publik hüquqi şəxslərin baş mühasiblərinə 

peşəkar mühasib tələbi qoyulmuşdur; 

 Peşəkar mühasib sertifikatının verilməsi məqsədi ilə imtahanların keçirilməsi və 

sertifikatların verilməsi Dövlət İmtahan Mərkəzi tərəfindən, peşəkar mühasib 

sertifikatı almış şəxslərin dövlət reyestrinin aparılması isə Maliyyə Nazirliyi 

tərəfindən həyata keçiriləcəkdir; 

 Baş mühasibin konkret olaraq vəzifələri müəyyən edilmişdir; 



 Bundan sonra hüquqi şəxslər, habelə hüquqi şəxs yaratmadan sahibkarlıq 

fəaliyyəti ilə məşğul olan fiziki şəxslər (kredit təşkilatları, sığorta şirkətləri, 

investisiya fondları və bu fondların idarəçiləri, habelə qiymətli kağızlar bazarında 

lisenziyalaşdırılan şəxslər və büdcə təşkilatları istisna olmaqla) tərəfindən qanunla 

müəyyən edilmiş tələblərə uyğun mühasibat uçotunun aparılmasına dövlət 

nəzarəti vergi yoxlamaları aparılarkən Vergilər Nazirliyi tərəfindən həyata 

keçiriləcək; 

 Mühasibat uçotu subyektlərinin rəhbərləri tərəfindən müvafiq struktur bölmə 

yaradılmaqla və ya müqavilə əsasında sahibkarlıq subyektləri cəlb edilməklə 

mühasibat uçotu xidmətinin göstərilməsi təşkil ediləcək. Yalnız mikro və kiçik 

sahibkarlıq subyektlərinin rəhbərləri və fərdi sahibkarların şəxsən özlərinə Maliyyə 

Nazirliyi tərəfindən təsdiq edilmiş mikro və kiçik sahibkarlıq subyektlərində uçotun 

aparılması qaydalarına uyğun olaraq mühasibat uçotunu aparmaq hüququ 

verilmişdir; 

 Qanunla müəyyən edilmiş tələblərə uyğun mühasibat uçotunun aparılmamasına 

görə mühasibat uçotu subyektinin rəhbəri, baş mühasib və ya mühasibat uçotu 

xidmətini həyata keçirən hüquqi və ya fiziki şəxs olan sahibkarlıq subyektləri, 

habelə mühasibat uçotu xidmətinin göstərilməsinin təşkil edilməməsinə görə 

mühasibat uçotu subyektinin rəhbəri Azərbaycan Respublikasının İnzibati Xətalar 

Məcəlləsi ilə müəyyən edilmiş qaydada məsuliyyət daşıyacaq. 

Qeyd olunan dəyişiklər ölkədə uçot sisteminin möhkəmləndirilməsinə, kölgə 

iqtisadiyyatının səviyyəsinin azaldılmasına, vergitutma bazasının genişləndirilməsinə, 

vergilərin hesablanmasının dəqiqləşdirilməsinə və cəmiyyətdə mühasib peşəsinin 

nüfuzunun artırılmasına öz müsbət təsirini göstərəcəkdir.  

  

 


